АСВЕТНІК I ТЭОЛАГ З НАВАГРАДЧЫНЫ.

Язэп Вельгельм Руцкі - трэці уніяцкі мітрапаліт, выдатны пісьменнік — палеміст і педагог, філосаф і тэолаг. З яго імем звязваецца ўмацаванне уніяцкай царквы Вялікага княства Літоўскага, час яго росквіту і прыкметнага ўплыву на духоўнае жыццё нашых продкаў. У асобе Я. Руцкага арганічна спалучаліся талент тонкага дыпламата, майстэрства літаратара, рэдкія здольнасці практыка — арганізатара і лідэра, здатнага праводзіць глыбокія рэформы. Язэп (Іосіф) — яго манастырскас імя. 

Нарадзіўся Іосіф Вельямін Руцкі (свецкае імя Іван Феліксавіч) ў 1574 годзе ў радавым маёнтку Рута ў Наваградскім павеце (зараз гэта вёска Рутка ў 3 км ад Наваградка) у сям'і шляхціча герба "Вужак". Бацька Фелікс Руцкі і маці Багуміла Корсак належалі да кальвінскага веравызнання. Ахрышчаны ён быў па праваслаўнаму абраду, атрымаў імя Ян, але выхоўваўся ў пратэстанскім асяроддзі.

Пачатковую адукацыю атрымаў у Наваградку, пазней працягнуў адукацыю ў Віленскай кальвінісцкай школе. Там ён наведваў езуіцкія дыспуты, што і паўплывала на яго далейшае жыццё.

У 1590 годзе памёр яго бацька Фелікс Вельямін, і, нягледзячы на неспрыяльныя ўмовы, насуперак волі маці, у 16-гадовым узросце Я. Руцкі накіроўваецца за мяжу. Нейкі час ён слухае лекцыі ў славутым Пражскім (Карлавым) універсітэце, потым тры гады праводзіць у Нямеччыне і з выдатнымі адзнакамі сканчвае Вюрцбургскі універсітэт і атрымлівае ступень доктара філасофіі. У 1599 альбо ў 1600 годзе пехатой выправіўся ў Рым, дзе, па рэкамендацыі езуітаў, адукаваны католік Руцкі паступае ў Грэчаскую праваслаўную калегію, пры гэтым, паводле статуту вучэльні, пераходзіць у праваслаўе і абяцае заўсёды прытрымлівацца ўсходняга веравызнання.

У 1601 г. вяртаецца на радзіму. Сустрэўшыся ў Вільні з уніяцкім мітрапалітам І. Пацеем, асвечаны юнак прапанаваў свае паслугі на карысць уніяцкай царквы. І. Пацей пасля настойлівай просьбы каталіцкага біскупа Бенедыкта Войны згадзіўся прызначыць Руцкага кіраўніком сімінарыі. З гэтага моманту пачалася яго сталая дзейнасць.

На гэтай пасадзе ён падрыхтаваў педагагічны трактат "Дыскурс рутэні" — фактычна гэта рэформа уніяцкіх школаў з выкарыстаннем еўрапейскага досведу. Руцкі лічыў, што з-за адсутнасці багаслоўскай і свецкай адукацыі і навукі, у праваслаўнай царкве страчана хрысціянская дысцыпліна. У ёй захавалася толькі вонкавая бачнасць святасці — доўгія і частыя пасты, шматлікія абрады і паклоны, розныя практыкаванні для ўтаймавання бунтоўнай плоці. А ў выніку — страта здароўя без набытку для душы і духа.
Найбольш важны напрамак дзейнасці Руцкага на шляху ўмацавання уніяцкай царквы — пабудова новых бажніц і заснаванне манастыроў, якія сталі яе фундаментам. Я. Руцкаму і І. Кунцэвічу ўдалося схіліць багатага шляхціча Рыгора Трызну да думкі аб пабудове ў Быцені мужчынскага манастыра. Дзякуючы гэтым намаганням каля 1613 г. на месцы бажніцы ў Жыровічах быў закладзены уніяцкі манастыр, які з часам стаў выбітным асяродкам хрысціянскай культуры. Дзякуючы намаганням Руцкага адкрыўся буйны манастыр ў Наваградку, які фактычна быў другім цэнтрам пасля Вільні і дзе яшчэ з часоў Р. Цамблака размяшчаліся рэзідэнцыі праваслаўных мітрапалітаў.

Дабіўшыся адноснай стабільнасці Уніяцкай царквы ў дзяржаве, Я. Руцкі вярнуўся да ранейшай ідэі заснавання аўтарытэтнага ордэна імя Васіля Вялікага (Базыліянскага). На першай Наваградскай кангрэгацыі уніяцкіх манастыроў, якая адбылася ў 1617 годзе, ён прадставіў аб'ёмны рукапісны том "Правілы манаскага жыцця", дзе дэталёва вызначаліся структура новага ордэна, яго мэты і характар дзейнасці. Для канчатковага ўсталявання манаскага ордэна спатрэбілася 10 гадоў і шэсць манастырскіх з'ездаў (у Наваградку – 1617г., у Лаўрышава – 1621 і 1626гг., у Руце – 1623г., у Жыровічах – 1629г., у Вільні – 1636г.). У розныя часы на Беларусі было 55 базыльянскіх манастыроў.

Апрача абавязковай для манастыроў базыльянскіх школы, некаторыя з іх мелі і свае друкарні. З 1628 да 1800 года ў іх выдадзеныя больш за 1000 кніг на старабеларускай, польскай, царкоўна-славянскай і лацінскай мовах, з іх каля 40% – свецкая літаратура.

Яшчэ пры жыцці Я. Руцкага былі заснаваны манастыры базыльянак. Перад іх скасаванем (1824 г.) у іх было на ўтрыманні 10 пансіёнаў для свецкіх дзяўчат.

Базыльянскія школы прайшлі многія асветнікі і прадстаўнікі творчай інтэлігенцыі Беларусі. Адным з першых яе выхаванцаў быў Семяон Полацкі.

Я. Руцкі выказаў ідэю аднаўлення царкоўнага адзінства шляхам аб’яднання праваслаўнай, каталіцкай і уніяцкай канфесіяў пад уладаю патрыярха Вялікага княства Літоўскага. Але тут ён сустрэў варожасць з боку каталіцкай іерархіі. Мітрапаліт рашуча выступаў супраць пераходу уніятаў і праваслаўных у рымска-каталіцкае веравызнанне. На яго думку, калі шляхта выракаецца ўсходняга абраду і культурных традыцый народа, то гэта прывядзе да вялікай духоўнай страты.

Я. Руцкі выявіў сябе як выдатны літаратар, майстар мастацка-публіцыстычнага слова, пісьменнік-аналітык. У сваіх творах ён прапаноўваў абмеркаванне і вырашэнне актуальных пытанняў грамадскага і царкоўнага жыцця.

Шмат сіл і энергіі аддаваў Руцкі палемічнай барацьбе. Ён выступаў на дыспутах з праваслаўнымі і пратэстантамі, вёў дыскусіі з Мяленціем Сматрыцкім, Іовам Барэцкім, дзеячамі брацкага руху. Клапаціўся аб маральным вобліку веруючых, манахаў і духавенства. Пазней скажуць: "Калі М. Рагоза аднавіў унію, Пацей яе ўтрымаў, то Руцкі яе ўмацаваў, пашырыў і зрабіў сапраўднай царквою".

Для выхаду з духоўнага крызісу царквы Я. Руцкі прапанаваў пераняць досвед у Рымска-Каталіцкай царквы, запрасіць у княства адукаваных настаўнікаў, стварыць узорны манаскі ордэн са школамі пры яго манастырах. Для уніятаў, сцвярджаў аўтар "Размовы", будзе вельмі карысна адзінства раздзеленага хрысціянства. Нянавісць "грэкаў" супраць "рымлянаў", на яго думку, справакавана д'яблам. Яўны знак гэтай д’ябальскай спакусы, паводле Руцкага, – схільнасць супрацьлеглых бакоў ісці на згоду з пратэстантамі – адкрытымі ворагамі іх жа веры і абрадаў.

У 1606 годзе ў сталіцу Вялікага княства Літоўскага прыехаў член ордэна кармелітаў босых Павел Шыман, якога папа рымскі пасылаў у Персію для арганізацыі лігі супраць варожых каталіцызму туркаў. Я. Руцкі, захапіўшыся місіянерскай ідэяй, прапанаваў свае паслугі перакладчыка і накіраваўся ў Маскву, а адтуль у Персію. Там ён бачьгў магчымасць рэалізаваць сябе, ажыццявіць свае задумы ўдасканалення Хрыстовай Царквы. Але ў Масковіі пачаліся смутныя часы, на троне сядзеў Ілжэдзмітрый, які за межы дзяржавы іх не пусціў і яны вярнуліся ў Літву.

У Вільні Руцкі зблізіўся з манахам Свята-Траецкага манастыра Язафатам Кунцэвічам, пад яго ўплывам пастрыгся ў манахі ў верасні 1607 года. У манастыры ён выкладаў тэалогію, стараславянскую і лацінскую мовы. Там жа ў "Тэзісах" (1608г.) выклаў свае погляды супраць "ерасі" лютэранскай і кальвінісцкай. У хуткім часе І. Пацей прызначыў яго сваім намеснікам, а праз год кароль і вялікі князь зацвердзіў яго на пасадзе архімандрыта Свята-Траецкага манастыра. З гэтага назначэння на яго плечы лёг увесь цяжар кіраўніцтва уніяцкай царквой, бо састарэлы і хворы І. Пацей быў ужо не ў стане штодзённа "даглядаць духоўныя парадкі". Перад Я. Руцкім устала надзвычай складаная задача: праз рэформы ўмацаваць царкву арганізацыйна і эканамічна, зрабіць яе прыцягальнай для вернікаў, узняць яе аўтарытэт у вачах хрысціянскага свету. I гэтыя задачы сталі сэнсам усяго яго далейшага жыцця. Надзелены паўнамоцтвамі намесніка, іераманах атрымаў шырокую ўладу над усімі духоўнымі асобамі віленскай мітрапалітавай епархіі. Кароль Жыгімонт ІІІ Ваза даў яму прывілей на епіскапства, а І. Пацей аддаў яму Лаўрышаўскі манастыр, якім да гэтага валодаў сам. З таго часу Я. Руцкі стаў правай рукой мітрапаліта і яго галоўным пераемнікам на пасадзе.

Еўрапейская адукаванасць Я. Руцкага, адзначаная біёграфамі, асабістая абаяльнасць і дыпламатычны талент садзейнічалі яго папулярнасці, асабліва сярод паслушнікаў і манахаў. Ягоная царкоўная кар'ера пачалася ў 1605-1608 гг. Якраз у гэты час абвастрыліся адносіны паміж прыхільнікамі уніі на чале з мітрапалітам Кіеўскім І. Пацеем і абаронцамі праваслаўя. Адбыліся два бунты, якія амаль не перараслі ў паўстанні. У красавіку 1609 года праваслаўны мешчанін Максім Шэмбель зрабіў замах на жыццё Руцкага, і толькі дзякуючы шчасліваму збегу абставін ён застаўся жывы. Адносна мірнае дзесяцігоддзе (1613-1623) В. Руцкі , у той час ўжо мітрапаліт Кіеўскі, выкарыстаў для рэалізацыі сваіх планаў будаўніцтва моцнай царкоўнай іерархіі і сістэмы царкоўнага асветніцтва.

Закранаючы праблему ўзаемадачынення паміж свецкай уладай і духоўнай, В. Руцкі схіляўся на бок дактрыны аб прыярытэтнасці свецкіх улад. У сваіх творах ён абгрунтавана даводзіў, што ў беларускім грамадстве здаўна існуе закон, паводле якога менавіта манарх прызначае на вышэйшыя духоўныя пасады ў Княстве, а патрыярх толькі робіць пасвячэнне.

Мы больш гаварылі пра Я. Руцкага як пра рэлігійнага дзеяча. А якім ён быў чалавекам? Дарэвалюцыйныя расійскія даследчыкі абвінавачвалі яго ў лацінізме, езуіцтве. Але не гледзячы на гэта, падкрэслівалі яго належную сціпласць у асабістым жыцці і поўную самаахвярнасць. Нават у крытычных тэкстах "прасвечваецца" вобраз чалавека добразычлівага, мяккасардэчнага, міратворцу, рыцара ідэі з моцным характарам, часам рэзкага ў спрэчках, але памяркоўнага на справе, здольнага ісці на кампрамісы дзеля яднання Царквы і Дзяржавы.

Ёсць яшчэ адна рыса ў партрэце гэтага чалавека. На працягу ўсёй сваёй дзейнасці ён пакутаваў ад цяжкага хранічнага захворвання. Першы інсульт адбыўся на 35-ым годзе жыцця, падчас віленскага бунту. Праз некалькі гадоў інсульт паўтарьгўся, часова паралізаваўшы палову цела. Апрача таго, Я. Руцкі пакутаваў ад падагры і "каменнай" хваробы. Толькі незвычайная сіла волі і аскетычны лад жыцця далі яму магчымасць здзейсніць гістарычную справу будавання Уніяцкай царквы і дажыць да сталагу веку. Памёр Я. Руцкі 5-га лютага 1637 г.

Сканчваючы гаворку аб гэтым выбітным чалавеку свайго часу, яшчэ раз можна паўтарыцца, што на працягу ўсяго свайго жыцця Я. Руцкі адстойваў прынцыпы гуманізму і верацярпімасці, сацыяльнай гармоніі і цвёрда стаяў на сваіх патрыятычных пазіцыях.

